
Openbare Skole v Staatskole

Openbare skole word dikwels, en verkeerdelik, ‘staatskole’ genoem. In die lig van die
omstrede geskiedenis van onderwys in Suid-Afrika, moet 'n mens seker hierdie
dwaling te wagte wees. 'n Model wat nou besluitheming oor kwessies soos skoolgeld,
toelating en die aanbeveling van opvoeders in wese buite die beheer van
staatsonderwysdepartemente plaas, sal sekerlik nie by almal byval vind nie. Wat is
die huidige status van skole in Suid-Afrika? Is hulle staatskole, staatsondersteunde

skole of openbare skole?

Om te bepaal of 'n skool ’'n staatsinstelling, 'n staatsondersteunde skool of 'n openbare

skool is, moet 'n mens vasstel waaruit hierdie onderskeie strukture bestaan.

Staatsinstellings is daardie instellings wat deel uitmaak van die nasionale en
provinsiale regerings. Dit sluit byvoorbeeld in die Parlement, die nasionale en
provinsiale wetgewers, munisipaliteite sowel as die instellings wat bepaald in artikel

181 van die Grondwet as staatsinstellings gelys word.

Die status van skole in Suid-Afrika het oor die afgelope paar jaar ingrypend verander.
Hoewel skole voorheen ten volle onder staatsbeheer was, is dit nie meer so eenvoudig

nie.

Die term ‘staatskool’ impliseer dat die skool ten volle deur die staat beheer word en
dus as 'n staatsinstelling funksioneer. By nadere ondersoek van die Suid-Afrikaanse
Skolewet (die Skolewet) is dit egter duidelik dat die staat nie die enigste rolspeler in

die beheer en bestuur van 'n openbare skool is nie.

Die omskrywing van ‘openbare skool’ in die Skolewet verwys bloot na “n skool beoog
in Hoofstuk 3”. Die artikels in hoofstuk 3 van die wet bevestig die veronderstelling dat
skole nie as staatsinstellings beskou kan word nie, en help dus met die ontleding en

beantwoording van die vraag oor die status van skole.

Die eerste belangrike bepaling in hierdie verband is artikel 15, wat soos volg lui:

‘Elke openbare skool is 'n regspersoon met die wetlike bevoegdheid om sy

werksaamhede ingevolge hierdie Wet te verrig.”

Hierdie artikel bepaal duidelik dat 'n openbare skool 'n afsonderlike regsentiteit is met
sy eie regsbevoegdheid om die werksaamhede wat die Skolewet bepaal, te verrig.
Een regsentiteit (soos 'n openbare skool) kan nie binne ’'n ander regsentiteit (die staat)
bestaan nie. Dat openbare skole staatsondersteunde instellings is, beteken slegs dat
hulle deur die staat ondersteun word — soos dit hoort. Dit beteken nie dat hulle deur
die staat beheer word nie. 'n Aantal ander bepalings in die Skolewet ondersteun ook

hierdie argument.

Artikel 16(1) van die Skolewet bepaal dat die beheer van 'n openbare skool in die
skoolbeheerliggaam setel. Indien hierdie skole staatskole was, sou hul beheer in die

staat gesetel het.

Daarbenewens word die bevoegdhede en magte van beheerliggame, soos wat die
Skolewet dit bepaal, aan ouers, opvoeders (in staats- en beheerliggaamposte), nie-
opvoeders (in staats- en beheerliggaamposte) en leerders toegeken — nie aan
staatsamptenare nie. Hierdie bevoegdhede of magte is oorspronklike bevoegdhede
en is nie gedelegeer nie. Dit word dus direk opgelé deur wetgewing wat deur die
Parlement uitgevaardig is — in hierdie geval, die Skolewet. Staatsamptenare kan dit

nie bloot wegvat nie.

Artikel 20 van die Skolewet handel oor die werksaamhede van die beheerliggaam.
Artikel 20(1)(c) bepaal dat 'n beheerliggaam van 'n openbare skool die missiestelling
van die skool moet ontwikkel. Deur ’n missiestelling verwoord ’'n bepaalde
gemeenskap sy unieke karakter, lewens- en wéreldbeskouing en sy soewereiniteit.
Die missiestelling van 'n skool verwoord dus die standpunte van 'n bepaalde
skoolgemeenskap. Indien openbare skole staatsinstellings was, sou elke liewe skool

dieselfde missiestelling gehad het — soos wat die staat vasstel en voorskryf.

Enige bevinding dat skole steeds as staatskole of -instellings beskou behoort te word,
hou die gevaar in dat die ontwikkelings in Suid-Afrikaanse onderwys die afgelope 20
jaar, 'n groot aantal Suid-Afrikaners se opofferings om gelyke toegang tot basiese
onderwys te verseker, en al die dure lesse wat oor baie jare geleer is om die beste
moontlike onderwysstelsel te vestig, eensklaps nikswerd sal wees. Indien skole steeds
as staatskole beskou word, beteken dit dat die staat steeds outokratiese beheer oor
onderwys kan uitoefen. So ’'n bevinding sou tog neerkom op ’n miskenning van die

Grondwet, die Skolewet en alles waarvoor dit staan.

In 'n demokratiese staat wat op die beginsel van grondwetlike oppergesag berus,
behoort die mag aan die mense. Openbare skole is in wese instellings van die
burgerlike samelewing, en behoort dus beheer te word deur instellings van die

burgerlike samelewing wat demokraties verkies word.

Soos saamgestel deur

Suzaan Mellet

FEDSAS Navorsings- en beleidsbeampte

